
Sidang Jemaah yang dirahmati Allah,

Bertagwalah kamu kepada Allah dengan sebenar-benar taqwa, dan jangan

sekali-kali kamu mati melainkan dalam keadaan Islam.
Khutbah pada hari ini bertajuk “Diri Mulia Tanpa Zina”.
Sidang Jemaah yang dimuliakan Allah,

Allah SWT telah menjadikan manusia dengan sebaik-baik ciptaan. Namun jika
disalahgunakan kejadian itu, ia akan dikembalikan sebagai serendah-rendah

golongan. Firman Allah di dalam surah al-Tin ayat 4-5:

Maksudnya: Sesungguhnya Kami telah menciptakan manusia dalam bentuk

yang sebaik-baiknya, Kemudian (jika ia menyalahgunakan kelengkapan itu),

Kami kembalikan dia ke serendah-rendah peringkat orang-orang yang rendah.

Sidang Jemaah yang dirahmati Allah,

Islam tidak memerintahkan sesuatu perintah melainkan di dalam perintah itu
terdapat kemaslahatan dan kebaikan. Begitu juga, Islam tidak melarang dan
mengharamkan sesuatu larangan kecuali di dalamnya ada mudharat yang mesti
dijauhi. Untuk itu, demi memelihara kesejahteraan keturunan, Islam telah
menghalalkan nikah dan mengharamkan zina. Allah berfirman dalam surah al-

Isra’, ayat 32:

Maksudnya: “"Dan janganlah kamu menghampiri zina, sesungguhnya zina itu
adalah satu perbuatan yang keji dan satu jalan yang jahat (yang membawa

kerosakan).”

Firman Allah ini bukan hanya melarang kita daripada melakukan zina, bahkan
“mendekati apa jua yang boleh menjadi jalan kepada zina” juga adalah dilarang.

Ini adalah kerana zina boleh mengakibatkan pelbagai bencana masyarakat.



Antaranya, merosakkan nasab keturunan, memporak perandakan keluarga,

menimbulkan permusuhan dan mendatangkan penyakit berbahaya.

Justeru itu, janganlah biarkan diri kita terdedah kepada ruang zina seperti
berdua-duaan, melihat video atau gambar lucah, pergaulan bebas, menghadiri
pesta hiburan sosial dan sebagainya, kerana manusia biasanya tewas dengan
godaan nafsu. Begitu juga, semua pihak mestilah berganding bahu, memainkan
peranan aktif membendung gejala zina ini dengan membudayakan amar makruf

nahi munkar dalam masyarakat.
Sidang Jemaah sekelian,

Minggu lepas, kita digemparkan dengan pendedahan pelajar pengajian tinggi
telah terlibat dengan aktiviti social sehingga terjerumus kepada kancah pelacuran
atau sebagai perempuan simpanan yang digelar “sugarbaby” melalui aplikasi
telefon Sugarbook. Seramai 12,705 pelajar IPT telah terjebak, melibatkan 10

universiti di Malaysia, termasuk dua universiti awam.

Boleh jadi ada yang cuba menyangkal: Mungkin kebanyakan yang terlibat adalah
bukan Islam. Hakikatnya, kita tidak boleh memandang ringan isu ini. Penglibatan
golongan berpendidikan tinggi dalam kegiatan pelacuran merupakan amaran
tentang keruntuhan aset penting negara. Rasulullah saw sendiri memberi amaran

keras:

Maksudnya: "Tidak berleluasa zina dan riba dalam suatu kaum melainkan

mereka mengundang azab Allah kepada diri mereka” (Riwayat Ahmad)

Untuk itu, segala ruang kepada budaya keji ini harus disekat. Alhamdulillah, kita
berterima kasih kepada Suruhanjaya Komunikasi dan Multimedia Malaysia
kerana mengambil langkah pantas menyekat capaian (akses) kepada rangkaian
halaman Sugarbook tersebut. Pengasas aplikasi tersebut pula telah ditahan
reman untuk siasatan. Namun usaha yang menyeluruh masih banyak perlu

dilakukan bagi membanteras maksiat ini.

Akhirnya, marilah kita sama-sama membersihkan diri daripada segala dosa.
Kembalilah ke pangkal jalan. Betulkan semula kemudi hidup kita agar selari
dengan petunjuk agama. Walau sebesar mana dosa yang kita lakukan, Allah

tetap menerima taubat hamba-Nya yang benar-benar menyesal dan insaf.

[Ayat : 53]

Di bulan Rajab ini, marilah kita memperbanyakkan ibadat sunat, bacaan al-
Quran dan sedekah. Mudah-mudahan ia menjadi persiapan awal menyambut
Ramadhan. Abu Bakar al-Warraq dalam kitab Lathoif al-Maarif memberi
perumpamaan: “Bulan Rajab adalah bulan bercucuk tanam. Bulan Sya’ban

adalah bulan menyiram tanaman dan bulan Ramadhan adalah bulan

memungut hasil”

Sidang Jumaat Yang Dimuliakan Allah sekalian.

Di antara cara untuk menambahkan kesempurnaan solat adalah dengan
menjaga dan meluruskan saf dalam solat berjemaah.

Rasulullah SAW bersabda:

Maksudnya: "Luruskaniah saf-saf kamu, kerana sesungguhnya meluruskan
saf itu termasuk kesempurnaan solat”.

Oleh itu, para hadirin yang dikasihi sekalian, pastikan saf yang didirikan ketika
berjumaat nanti berada dalam satu garisan lurus dengan menyamakan
kedudukan tumit jemaah kiri dan kanan.

Biarpun kita berada di atas sejadah masing-masing dan terpaksa menjaga jarak
antara satu sama lain, kita masih tetap perlu memastikan saf kekal lurus.
Mudah-mudahan ia menjadi sebahagian kesempurnaan solat kita.

Sidang Jumaat Yang Berbahagia
Pada Hari Jumaat yang mulia ini, marilah kita memperbanyakkan ucapan
selawat dan salam kepada Rasulullah SAW sebagaimana firman Allah dalam

surah al-Ahzab ayat 56:

